
Y Pwyllgor Addysg, Dysgu Gydol Oes A Sgiliau

ELLS(2) 10-09(p1)

Dyddiad: Dydd Iau 22 Mehefin 2006
Lleoliad: Ystafell Bwyllgora [i'w gadarnhau], y Senedd
Teitl: Cylch Cynllunio'r Gyllideb 2006: Addysg, Dysgu Gydol Oes a Sgiliau

Diben

1.  Rhoi cyfle i'r Pwyllgor ystyried blaenoriaethau’r gyllideb o fewn y portffolio Addysg, Dysgu 
Gydol Oes a Sgiliau yn unol â Rheolau Sefydlog 9.8, 21.1 a 21.2. 

Yr amserlen

2.  Gofynnir i Bwyllgorau'r Cynulliad ymateb erbyn 7 Gorffennaf.

Y Cefndir 

3.  Ysgrifennodd y Gweinidog dros Gyllid at Gadeiryddion y Pwyllgorau Pwnc ym mis Mai 2006 
yn rhoi amlinelliad o broses gynllunio a chyllidebu y Cynulliad ar gyfer 2007-08 ac wedi 
hynny yn unol â Gorchymyn Sefydlog 21.2. Darperir copi o'r llythyr yn Atodiad 1.

4.  Roedd penderfyniad y Canghellor i ohirio Adolygiad Gwariant nesaf y DU o eleni tan fis 
Gorffennaf 2007 yn golygu nad ydym yn disgwyl derbyn unrhyw adnoddau ychwanegol 
sylweddol ar ben y gyllideb a gyhoeddwyd gennym ar gyfer 2007-08. Mae'n rhy gynnar i 
amcangyfrif y rhagolygon ar gyfer 2008-09 ac wedi hynny. Felly bydd y Cylch Cynllunio'r 
Gyllideb hwn yn canolbwyntio ar 2007-08.

5.  Bydd cyfyngu ar y cyllid newydd a fydd ar gael i'w ddyrannu i bortffolios yn ystod 2007-08, a 
bydd y cyllid yn cael ei gyfeirio tuag at bwysau anorfod ar raglenni a pholisïau sy'n bodoli 
eisoes. Gofynnir i'r Pwyllgor ystyried:

●     sut y gall yr amcanion strategol a amlinellwyd yn "Cymru: Gwlad Well" barhau i gael eu 
cyflawni yn y dull mwyaf effeithiol; a

●     lle efallai y bydd angen newid blaenoriaethau gwariant i sicrhau gwerth gorau o'r adnoddau 
sydd ar gael. 

1.  Cyllideb ddangosol ADGOS ar gyfer 2007-08 yw £1.692 biliwn, sef cynnydd o £149 miliwn 
ar waelodlin 2006-07, fel a amlinellir yn Atodiad 2. 

Trafodaeth

2.  Mae'n rhaid i ni sicrhau bod ein hadnoddau yn parhau i gyflawni ein hamcanion strategol:



●     cyfiawnder cymdeithasol; 
●     datblygu cynaliadwy; 
●     darparu gwasanaethau yn effeithlon ac yn effeithiol; a 
●     tegwch a ffyniant.

1.  Mae fy mhrif nodau yn cael eu hamlinellu yn Y Wlad sy'n Dysgu a'r dogfennau a gafodd eu 
cynhyrchu yn y cyd-destun hwnnw: Ymgeisio yn Uwch, Ymestyn Hawliau, Llwybrau Dysgu 
14-19, Cyfnod Sylfaen 3-7, Plant a Phobl Ifanc: Gweithredu'r Hawliau, Cynllun Gweithredu 
Sgiliau a Chyflogaeth 2 (SEAP 2) a Geiriau’n Galw: Rhifau’n Cyfri. Mae'r dystiolaeth yn 
parhau i ddangos ein bod yn gwneud cynnydd gwirioneddol i gyflawni ein hagenda - gan 
gydweithio mewn partneriaeth agos â nifer o randdeiliaid sydd hefyd wedi ymrwymo i roi 
buddiannau'r dysgwr yn gyntaf. Mae'r agenda hon yn parhau i fod yn berthnasol ac yn 
gyfredol ac mae Y Wlad sy'n Dysgu 2: Cyflawni'r Addewid, sy'n destun ymgynghoriad ar hyn 
o bryd, yn adeiladu ar y cynnydd hwn.

2.  Y prif flaenoriaethau ym mhob un o'r meysydd o wariant yn y gyllideb Addysg, Dysgu Gydol 
Oes a Sgiliau yw: 

AGA 1: Y Blynyddoedd Cynnar a Chymorth i Blant (cyllideb ddangosol y rhaglen ar 
gyfer 2007-08: £123,723,000). Mae hyn yn cynnwys cyllid:

●     i gynorthwyo datblygiad parhaus canolfannau integredig. 
●     i gynorthwyo gyda chyflwyno’r Cyfnod Sylfaenol a’r Cynllun Peilot parhaus yn unol â’n 

hymrwymiad yn Cymru: Gwlad Well.
●     i ddatblygu'r fenter Dechrau'n Deg sy'n canolbwyntio ar roi cymorth i blant 0-3 mlwydd oed, 

yn enwedig mewn ardaloedd difreintiedig.
●     ar gyfer y cynllun grant Cymorth sydd wedi ei anelu at ardaloedd difreintiedig ac ardaloedd 

Cymunedau'n Gyntaf yn benodol.

AGA 2: Seilwaith Ysgolion (cyllideb ddangosol y rhaglen ar gyfer 2007-08: 
£150,926,000). Mae hyn yn cynnwys cyllid:

●     o £139 miliwn (yn ogystal â £4.5 miliwn o Brif Grwp Gwariant Llywodraeth Leol) i'w neilltuo 
ar gyfer buddsoddiadau cyfalaf i wella adeiladau ysgolion, sy'n rhagori ar ein hymrwymiad yn 
Cymru: Gwlad Well i ddarparu £560 miliwn yn ystod oes y Cynulliad hwn. 

●     i ddefnyddio ysgolion bychain a gwledig i godi safonau ac annog dulliau arloesol o weithio, o 
ystyried yr heriau penodol sy’n gysylltiedig â darparu'r cwricwlwm mewn ysgolion bychain 

●     i ddatblygu mwy ar ysgolion bro.

AGA 3: Gwella Safonau (cyllideb ddangosol y rhaglen ar gyfer 2007-08: 65,842,000 + 
Rhagori [£13 miliwn o gyllid i Gymru o ganlyniad i gyllideb y Cynghellor a £3 miliwn 
o gyllid refeniw ychwanegol ar gyfer ysgolion]). Mae hyn yn cynnwys cyllid:

●     ar gyfer y Gronfa Ysgolion Gwell sy'n chwarae rhan allweddol wrth fodloni ymrwymiad 
Cymru: Gwlad Well i gael yr ysgolion sy'n perfformio waethaf i wneud cystal â'r ysgolion 



gorau hynny sy'n parhau i wella. Bydd y gronfa yn helpu ysgolion i ddatblygu a rhannu 
dulliau arloesol ac arferion da ledled Cymru.

●     i gefnogi Bagloriaeth Cymru ar lefelau uwch, canolradd a sylfaen.
●     i gefnogi’r polisi Codi Cyrhaeddiad a Safonau Addysgol Unigolion yng Nghymru (Rhagori), i 

wella'r canlyniadau i ddisgyblion difreintiedig a phlant sy'n derbyn gofal.
●     i gefnogi addysg cyfrwng Cymraeg trwy gomisiynu deunyddiau ar gyfer yr ystafell ddosbarth, 

llunio cymwysterau Cymreig a bwrw ati â chanfyddiadau y rhaglenni peilot ar gyfer trochi.

AGA 4: Cynnwys a Chynorthwyo Disgyblion (cyllideb ddangosol y rhaglen ar gyfer 
2007-08: £52,696,000). Mae hyn yn cynnwys cyllid i:

●     gynnal ystod o wasanaethau i blant a phobl ifanc sydd ag anghenion addysgol arbennig llai 
cyffredin a chymhleth yn aml, a allai fod yn anodd i rai o’r AALl llai a mwy gwledig. Mae’r 
cymalau o fewn Deddf Addysg 2002 sydd ar gyfer Cymru yn unig wedi caniatáu 
cydweithredu rhanbarthol ar gyfer gwasanaethau AAA.

●     dileu'r rhwystrau i ddysgu i blant ac oedolion sydd ag anghenion dysgu ychwanegol, a 
hyrwyddo arferion cynhwysol mewn ysgolion.

●     cael y disgyblion sydd wedi dadrithio fwyaf i barhau â'u haddysg a cheisio ennyn eu 
diddordeb.

●     parhau i weithredu'r fenter brecwast am ddim mewn ysgolion ac adolygu safonau maeth cinio 
ysgol. 

AGA 5: Datblygu Ymarferwyr (cyllideb ddangosol y rhaglen ar gyfer 2007-08: 
£27,369,000). Mae hyn yn cynnwys cyllid i: 

●     gynorthwyo gyda gwaith Cyngor Addysgu Cyffredinol Cymru yn rheoli, ar ran y Cynulliad, y 
broses ymsefydlu, Datblygiad Proffesiynol Cynnar, Datblygiad Proffesiynol Parhaus a 
datblygiad Fframwaith Datblygu Proffesiynol ar gyfer athrawon.

●     cael mwy o ymarferwyr cyfrwng Cymraeg mewn ysgolion a sefydliadau AB trwy Gynllun 
Sabothol Iaith Gymraeg.

●     sicrhau bod ymarferwyr yn cael cymorth ac yn cael eu datblygu’n broffesiynol.

AGA 6: Dysgu Lefel Uwch (cyllideb ddangosol y rhaglen ar gyfer 2007-08: 
£424,574,000). Mae hyn yn cynnwys cyllid: 

●     a ddarparwyd trwy CCAUC, i sicrhau addysg uwch o safon uchel yng Nghymru. 
●     i gynorthwyo gydag ailgyflunio a chydweithredu o dan Ymgeisio yn Uwch.
●     i gynorthwyo rhaglenni sy’n ceisio cael mwy o bobl i gymryd rhan, ac i hyrwyddo addysgu a 

dysgu cyfrwng Cymraeg.

AGA 7: Cyllid Dysgwyr a Myfyrwyr (cyllideb ddangosol y rhaglen ar gyfer 2007-08: 
£221,375,000). Mae hyn yn cynnwys cyllid: 



●     i ddarparu cymorth ariannol i fyfyrwyr a dysgwyr eraill yng Nghymru, gan ddarparu'r ystod 
llawn o gynnyrch i gynorthwyo myfyrwyr, gan gynnwys benthyciadau ar gyfer ffioedd dysgu. 
Hefyd, o flwyddyn academaidd 2007/08 y grantiau ffioedd dysgu newydd i fyfyrwyr sy'n 
preswylio fel arfer yng Nghymru, i wneud iawn am y cynnydd yng nghost dysgu mewn 
Sefydliadau Addysg Uwch yng Nghymru o'r flwyddyn honno. Mae hefyd yn cynnwys Grant 
Dysgu'r Cynulliad ar gyfer Addysg Uwch yn benodol, lwfansau Myfyrwyr Anabl, 
Gwasanaeth Cyrhaeddiad Lleiafrifoedd Ethnig, Grantiau Dysgu'r Cynulliad a Chronfeydd 
Ariannol wrth Gefn. 

AGA 8: Dysgu Gydol Oes a Sgiliau ar gyfer Pobl Ifanc ac Oedolion (cyllideb 
ddangosol y rhaglen ar gyfer 2007-08: £626,050,000). Mae hyn yn cynnwys cyllid: 

●     ar gyfer darpariaeth ôl-16 ledled Cymru trwy ddosbarthiadau chwech, Sefydliadau AB, a 
darparwyr dysgu sydd wedi'u lleoli yn y gweithle ac yn y gymuned.

●     i ddatblygu’r agenda Ymestyn Hawliau 
●     i wella effeithlonrwydd, effeithiolrwydd ac ansawdd y rhwydwaith ddarparu ôl-16 trwy'r 

gronfa fuddsoddi gyffredinol a chynlluniau braenaru daearyddol.
●     i ddatblygu'r ddarpariaeth cyfrwng Cymraeg a dwyieithog ôl-16 
●     i weithredu chwe phrif elfen Llwybrau Dysgu 14-19. 
●     i weithredu Cynllun Gweithredu Sgiliau a Chyflogaeth 2 (SEAP2) a'r Strategaeth Sgiliau 

Sylfaenol.
●     i ariannu cwmnïau Gyrfa Cymru er mwyn iddynt ddarparu cyngor ac arweiniad ar gyfer pob 

oedran.

1.  Bu consensws eang yn y Pwyllgor Addysg a Dysgu Gydol Oes o blaid blaenoriaethau 
addysgol Llywodraeth y Cynulliad mewn Cylchoedd Cynllunio'r Gyllideb yn y gorffennol. 
Bu'n bleser gennyf gefnogi'r holl flaenoriaethau a nodwyd gan y Pwyllgor Addysg a Dysgu 
Gydol Oes y llynedd:

●     cyllid cyfalaf ar gyfer adeiladau ysgolion;
●     cytundeb llwyth gwaith athrawon; 
●     gwasanaethau cynghori ac eirioli ar gyfer pobl ifanc;
●     arian i weithredu'r argymhellion yn yr adroddiadau ar adolygu polisïau ar anghenion addysgol 

arbennig a thrafnidiaeth ysgolion; 
●     datblygiad proffesiynol parhaus ar gyfer athrawon;
●     darpariaeth addysg bellach ac ôl-16; ac
●     addysg uwch: ailgyflunio strwythurol a chymorth i fyfyrwyr.

Argymhellion

1.  Bod y Pwyllgor yn hysbysu'r Gweinidog dros Gyllid, Llywodraeth Leol a Gwasanaethau 
Cyhoeddus ynghylch ei farn o ran y blaenoriaethau. Ar y cam hwn yng Nghylch Cynllunio'r 
Gyllideb, gwahoddir y Pwyllgor i roi ei farn ar flaenoriaethau eang a phatrwm cyffredinol y 
buddsoddi; gofynnir i'r Pwyllgor am ei farn ar gyllidebau manwl wedi toriad yr haf yn ystod 



cam y gyllideb ddrafft. 


	Local Disk
	Y Pwyllgor Addysg


